
Rhif argraffiad 1


Blwyddyn 2016


Cedwir pob hawl. Ac eithrio ar gyfer unrhyw ddefnydd a ganiateir o dan gyfraith hawlfraint y DU, ni ellir atgynhyrchu na throsglwyddo unrhyw ran o’r cyhoeddiad hwn mewn unrhyw ffurf neu drwy unrhyw fodd, yn electronig neu’n fecanyddol, gan gynnwys llungopïo a recordio, neu ei chadw mewn unrhyw system cadw ac adalw gwybodaeth, heb ganiatâd ysgrifenedig gan y cyhoeddwr neu o dan drwydded gan yr Asiantaeth Drwyddedu Hawlfraint Cyfyngedig. Mae rhagor o fanylion am drwyddedau o’r fath (ar gyfer atgynhyrchu reprograffig) ar gael gan yr


Asiantaeth Drwyddedu Hawlfraint Cyfyngedig/Copyright Licensing Agency Limited, Saffron House, 6–10 Kirby Street, London EC1N 8TS.


Llun y clawr © Sylvie Bouchard / Alamy Stock Photo


Teiposodwyd yn LegacySerifStd-Book, 11.5/13 pts gan Aptara Inc.


Argraffwyd yn yr Eidal


Mae cofnod catalog y teitl hwn ar gael gan y Llyfrgell Brydeinig





Gwneud y gorau o’r llyfr hwn


Croeso i Lyfr Myfyrwyr TGAU Cemeg CBAC.


Mae’r llyfr hwn yn ymdrin â holl gynnwys yr haen Sylfaenol a’r haen Uwch ar gyfer manyleb 2016 TGAU Cemeg CBAC.


Mae’r nodweddion canlynol wedi eu cynnwys er mwyn eich helpu i wneud y gorau o’r llyfr hwn.

Cynnwys y fanyleb


Gwiriwch eich bod yn ymdrin â’r holl gynnwys angenrheidiol ar gyfer eich cwrs, gyda chyfeiriadau at y fanyleb a throsolwg bras o bob pennod.

Term allweddol


Mae geiriau a chysyniadau pwysig wedi’u hamlygu yn y testun a’u hegluro’n glir i chi ar yr ymyl ac yn yr Eirfa ar ddiwedd y llyfr.

Gweithgaredd


Mae’r gweithgareddau hyn fel arfer yn ymwneud â defnyddio data ail law na allech eu cael mewn labordy ysgol, ynghyd â chwestiynau a fydd yn profi eich sgiliau ymholi gwyddonol.

Pwynt trafod


Gallech chi ateb y cwestiynau hyn ar eich pen eich hun, ond byddech hefyd yn elwa o’u trafod gyda’ch athro/athrawes neu gyda myfyrwyr eraill yn eich dosbarth. Mewn achosion fel hyn, mae yna fel arfer amrywiaeth barn neu sawl ateb posibl i’w harchwilio.

Gwaith ymarferol


Bydd y gweithgareddau ymarferol hyn yn helpu i atgyfnerthu eich dysgu ac i brofi eich sgiliau ymarferol.

Profwch eich hun


Mae’r cwestiynau byr hyn, sydd i’w gweld trwy bob pennod, yn rhoi cyfle i chi i wirio eich dealltwriaeth wrth i chi fynd yn eich blaen trwy’r gwahanol bynciau.


[image: ]





Mae’r rhan fwyaf o gynnwys y llyfr hwn yn addas ar gyfer pob myfyriwr. Er hyn, myfyrwyr sy’n dilyn cwrs Cemeg TGAU yn unig a ddylai astudio rhai pynciau. Mae’r cynnwys hwn wedi’i farcio’n glir â llinell werdd.

Cwestiynau adolygu’r bennod


Mae cwestiynau ymarfer ar ddiwedd pob pennod. Mae’r rhain yn dilyn arddull y gwahanol fathau o gwestiynau y gallech chi eu gweld yn eich arholiad ac mae marciau wedi eu rhoi i bob rhan.

Crynodeb o’r bennod


Mae hwn yn rhoi trosolwg o bopeth rydych wedi ei astudio mewn pennod ac mae’n adnodd defnyddiol er mwyn gwirio eich cynnydd ac ar gyfer adolygu.


Mae rhywfaint o’r deunydd yn y llyfr hwn yn angenrheidiol ar gyfer myfyrwyr sy’n sefyll arholiad yr haen Uwch yn unig. Mae’r cynnwys hwn wedi ei farcio’n glir ag [image: ]

Enghraifft wedi ei datrys


Enghreifftiau o gwestiynau a chyfrifiadau sy’n cynnwys gwaith cyfrifo llawn ac atebion sampl.

Gwaith ymarferol penodol


Mae gwaith ymarferol penodol i CBAC wedi’i amlygu’n glir.

Atebion


Mae atebion holl gwestiynau a gweithgareddau’r llyfr hwn i’w cael ar lein yn: www.hoddereducation.co.uk/tgaucemegcbac

1 Natur sylweddau ac adweithiau cemegol

Cynnwys y fanyleb


Mae’r bennod hon yn ymdrin ag adran 1.1 Natur sylweddau ac adweithiau cemegol yn y fanyleb TGAU Cemeg ac adran 2.1 Natur sylweddau ac adweithiau cemegol yn y fanyleb TGAU Gwyddoniaeth (Dwyradd). Mae’n edrych ar y syniadau canlynol: sylweddau pur yw elfennau, sylweddau lle mae atomau gwahanol yn cael eu huno’n gemegol yw cyfansoddion, a sylweddau lle nad yw gronynnau’n cael eu huno’n gemegol yw cymysgeddau. Mae’n ystyried ffyrdd o wahanu sylweddau. Mae’r bennod hon hefyd yn cyflwyno syniadau am fesur elfennau a chyfansoddion yn nhermau masau atomig a moleciwlaidd a chyfansoddiad canrannol, cyn mynd ymlaen i ystyried hafaliadau fel ffordd o ddangos sut mae atomau’n cael eu had-drefnu mewn adweithiau, gan gynnwys cydbwyso hafaliadau. Cawn ein cyflwyno i folau, cysonyn Avogadro a chyfrifiadau màs perthynol. Mae’r bennod hefyd yn cyflwyno cadwraeth màs fel yr allwedd i ddeall y wybodaeth mae hafaliad cemegol yn ei rhoi.

Mae cemeg yn astudio’r sylweddau sydd o’n cwmpas ac sy’n ffurfio ein cyrff, a sut maen nhw’n rhyngweithio â’i gilydd. Mae cemegwyr yn dosbarthu’r sylweddau a’r rhyngweithiadau hyn mewn ffyrdd amrywiol, a chyn y gallwch chi ddechrau astudio cemeg o ddifrif bydd angen i chi ddeall y syniadau sylfaenol sy’n codi yn y bennod hon. Yma byddwch chi’n dysgu am elfennau, cyfansoddion, cymysgeddau ac adweithiau cemegol, gan osod y sylfeini angenrheidiol ar gyfer gweddill eich cwrs TGAU.


Elfennau


Elfennau yw blociau adeiladu sylfaenol mater. Does dim ffordd o dorri elfennau i lawr yn rhywbeth symlach trwy ddulliau cemegol. Mae gan bob elfen ei symbol ei hun. Mae elfennau wedi’u gwneud o atomau, ac mae pob atom mewn elfen yr un fath. Byddwn ni’n dysgu mwy am atomau yn y bennod nesaf, ond am y tro mae angen rhai manylion sylfaenol arnoch chi.





•  Mae pob atom yn cynnwys craidd bach sydd â gwefr bositif, sef y niwclews.



•  Mae’r niwclews yn cynnwys dau fath o ronynnau – protonau (sydd â gwefr bositif) a niwtronau (sydd heb wefr).



•  Mae electronau ysgafn â gwefr negatif yn amgylchynu’r niwclews ac yn cael eu hatynnu ato. (Mae positif yn atynnu negatif.)



•  Mae holl atomau elfen benodol yn cynnwys yr un nifer o brotonau; hwn yw’r rhif atomig. Mae gan bob elfen ei rhif atomig ei hun. Er enghraifft, rhif atomig hydrogen yw 1; rhif atomig lithiwm yw 3; rhif atomig clorin yw 17.



•  Màs atomig cymharol yw’r enw ar fàs atom elfen. Màs 1 sydd gan brotonau a niwtronau. Mae electronau mor fach fel bod eu màs yn ddibwys.



•  Mae bron i holl fàs yr atom yn y niwclews.





Mae cemegwyr wedi trefnu’r holl elfennau mewn tabl, sef y Tabl Cyfnodol, sy’n eu trefnu mewn grwpiau sy’n ein galluogi i ddeall ac i ragweld priodweddau’r elfennau gwahanol. Mae’r Tabl Cyfnodol yn arf hanfodol i gemegwyr, a byddwch chi’n dysgu amdano yn y bennod nesaf.



Fformiwlâu cemegol


Mae enwau gan yr holl gemegion, ond mae ganddynt hefyd symbolau cemegol (yn achos elfennau) a fformiwlâu (ar gyfer moleciwlau) fel rhyw fath o ffordd ‘llaw-fer’ o’u cynrychioli. Mae gan symbolau cemegol un neu ddwy lythyren. Mae gan lawer o elfennau symbolau sy’n amlwg yn cyfeirio at eu henwau (er enghraifft y symbol ar gyfer calsiwm yw Ca), ond dydy’r llythrennau sydd gan lawer o’r rhai cyffredin ddim mor amlwg (e.e. plwm – Pb; mercwri – Hg; tun – Sn; potasiwm – K).


Mae’r fformiwla gemegol ar gyfer moleciwl yn dangos yr elfennau (neu weithiau un elfen yn unig) sy’n ei ffurfio, yn ogystal â rhif (fel isysgrif) i ddangos sawl atom o’r elfen sy’n bresennol. Os nad oes rhif, mae hyn yn dangos bod yna un atom o’r elfen yn y moleciwl. Mae Tabl 1.1 yn rhoi rhai enghreifftiau.

Cyfansoddion


Mor gynnar â 4000 CCC, roedd yr Hen Eifftwyr yn gwneud pethau y gallwn ni eu hadnabod heddiw fel agweddau ar gemeg fodern. Erbyn 1000 CCC roedden nhw’n gwneud metelau o’u mwynau, yn perffeithio eplesu, yn gwneud pob math o bigmentau ar gyfer cosmetigau a chrochenwaith ac yn gwneud moddion a phersawrau o blanhigion, heb sôn am amrywiaeth eang o brosesau cemegol eraill. Rydym ni’n gwybod hyn gan fod yr Hen Eifftwyr yn cofnodi’r gweithgareddau hyn yn eu hieroglyffigau ac yn y gwaith celf yn eu temlau (Ffigur 1.1).


Cafodd sylfeini cemeg fodern eu gosod gan wyddonwyr Groegaidd ac Arabaidd a ‘ddyfeisiodd’ ddulliau gwyddonol yn ystod mileniwm cyntaf y Cyfnod Cyffredin, ond y ‘cemegydd’ gwirioneddol cyntaf oedd Robert Boyle (Ffigur 1.2). Yn 1661, cyhoeddodd ei lyfr, The Sceptical Chymist, a oedd yn amlinellu am y tro cyntaf ei syniadau am ffurfio defnyddiau newydd a’r gwahaniaeth rhwng cymysgeddau a chyfansoddion.

I bob diben, Boyle a ddiffiniodd beth yw cyfansoddyn. Heddiw, gyda’n gwybodaeth ni am wyddoniaeth fodern, rydym ni’n diffinio cyfansoddion fel yr hyn sy’n cael ei ffurfio pan mae dwy neu fwy o elfennau’n cyfuno’n gemegol i ffurfio sylwedd newydd. Mae gan y sylwedd newydd briodweddau hollol wahanol i’r elfennau sydd ynddo. Mewn cymysgedd, nid yw’r atomau na’r moleciwlau wedi’u huno’n gemegol ac mae’n hawdd eu gwahanu trwy ddefnyddio dulliau ffisegol (e.e. hidlo).


Er bod enw gan bob cyfansoddyn, fformiwla cyfansoddyn sy’n datgelu ei wir natur. Mae’r fformiwla gemegol yn dweud wrthych chi pa elfennau sydd yn y cyfansoddyn, a hefyd beth yw cymhareb yr atomau ynddo.


Mae dau fath o gyfansoddyn: cyfansoddion ïonig (sy’n cynnwys gronynnau â gwefr drydanol, sef ïonau, fel yr ïonau sodiwm a chlorid mewn sodiwm clorid, neu halen cyffredin) a chyfansoddion cofalent, sy’n drydanol niwtral.


Un o’r cyfansoddion moleciwlaidd symlaf yw dŵr, H2O. Mae’r fformiwla’n dweud wrthych chi fod y moleciwl yn cynnwys tri atom: dau atom hydrogen ac un atom ocsigen. Gallwn ni luniadu diagram llenwi lle i ddangos sut mae’r atomau wedi’u cysylltu â’i gilydd i wneud y moleciwl (Ffigur 1.3).




[image: ]




Mae diagramau llenwi lle yn ddefnyddiol iawn gan eu bod nhw’n dynwared y modelau plastig mae cemegwyr yn eu defnyddio i gynrychioli atomau a moleciwlau.


Mae fformiwlâu cemegol hefyd yn ddefnyddiol iawn i’r ‘gyfrifeg’ atomau sy’n digwydd pan mae cemegion yn adweithio â’i gilydd. Mewn unrhyw adwaith cemegol, does dim atomau newydd yn cael eu creu a does dim atomau’n cael eu dinistrio. Mae adweithiau cemegol yn aildrefnu’r ffordd mae’r atomau’n bondio â’i gilydd, ac mae’r fformiwla’n dweud wrthych chi sut caiff yr atomau eu haildrefnu.


Caiff dŵr ei ffurfio pan mae nwy hydrogen yn llosgi mewn nwy ocsigen. Mae moleciwlau hydrogen ac ocsigen yn ddeuatomig, sy’n golygu bod y ddau foleciwl yn cynnwys dau atom yr un. Fformiwla nwy hydrogen yw H2, a fformiwla ocsigen yw O2. Felly, hafaliad hylosgiad hydrogen yw:

Mae’r llythrennau mewn cromfachau’n dweud wrthych chi beth yw cyflwr yr adweithyddion a’r cynnyrch (n = nwy; h = hylif). Mae’r hafaliad yn dangos i chi fod dau foleciwl hydrogen yn adweithio ag un moleciwl ocsigen i ffurfio dau foleciwl dŵr. Rhaid i bob un o’r atomau ar ochr chwith yr hafaliad ymddangos ar ochr dde’r hafaliad. Mewn geiriau eraill, rhaid i’r hafaliad fod yn gytbwys. Gallwch chi weld bod fformiwlâu’r ddau foleciwl yn dweud wrthych chi sut i gyfrifo nifer y moleciwlau sydd eu hangen i gydbwyso’r hafaliad. Mae’r gyfrifeg gemegol yn dangos i chi fod yna bedwar atom hydrogen cyn yr adwaith a phedwar ar ôl yr adwaith; a dau atom ocsigen cyn yr adwaith a dau ar ôl yr adwaith – mae’n cydbwyso!

Gwaith ymarferol


Gwneud moleciwlau


Cyfarpar





•  Pecyn modelu moleciwlau





Dull


Bydd eich athro/athrawes yn rhoi pecyn modelu moleciwlau i chi ac yn dangos sut i’w ddefnyddio, gan gynnwys pa ‘atomau’ lliw sy’n cynrychioli pa elfennau. Mae modelau moleciwlaidd yn ddefnyddiol iawn gan eu bod nhw’n dangos cynrychioliad 3D o’r moleciwl i chi.





1  Defnyddiwch y pecyn modelu i wneud modelau o’r moleciwlau canlynol:







    a)  dŵr H2O


    b)  carbon deuocsid, CO2



    c)  methan, CH4



  ch)  amonia, NH3









2  Lluniadwch ddiagram llenwi lle priodol i bob un o’r rhain.





Nawr, bydd eich athro/athrawes yn dangos rhai moleciwlau wedi’u gwneud yn barod.





3  Lluniadwch ddiagram llenwi lle o bob un ac ysgrifennwch eu fformiwlâu moleciwlaidd.

Cyfansoddion ïonig a’u fformiwlâu


Pan fydd metelau’n adweithio ag anfetelau, bydd cyfansoddion ïonig yn cael eu ffurfio. Caiff ïonau eu ffurfio pan fydd atomau’n trosglwyddo electronau. Mae’n well gan atomau metel golli electronau i ffurfio ïonau positif. Mae’n well gan anfetelau ennill electronau i ffurfio ïonau negatif. Mae enwau’r halwynau sy’n cael eu ffurfio pan mae metelau’n adweithio ag anfetelau yn adlewyrchu’r ïon metel a’r ïon anfetel. Mae gan yr ïonau metel yr un enw â’u hatom, felly mae atomau sodiwm yn mynd yn ïonau sodiwm. Mae gan ïonau anfetel enwau ychydig yn wahanol. Mae ocsigen yn ffurfio ocsidau, mae fflworin yn ffurfio fflworidau, mae clorin yn ffurfio cloridau, mae bromin yn ffurfio bromidau ac mae ïodin yn ffurfio ïodidau.

Term allweddol


Ïon Gronyn wedi’i wefru, sy’n cael ei ffurfio pan mae atom un ai’n colli neu’n ennill un neu fwy o electronau.

Gallwn ni ddefnyddio fformiwlâu’r ïonau sydd yn Nhablau 1.2 ac 1.3 i ysgrifennu fformiwlâu cyfansoddion ïonig syml. Pryd bynnag caiff cyfansoddion ïonig eu ffurfio o fetelau ac anfetelau, mae’r cyfansoddion sy’n cael eu creu yn drydanol niwtral – mae nifer y gwefrau positif yn cydbwyso nifer y gwefrau negatif. Mae sodiwm clorid yn hawdd. Yr ïon sodiwm yw Na+ a’r ïon clorid yw Cl−. Y fformiwla yw (Na+)(Cl−); fel rheol, byddwn ni’n ysgrifennu hyn fel NaCl.


Yr ïon calsiwm yw Ca2+. Mae hyn yn golygu bod angen dau ïon clorid i gydbwyso’r un ïon calsiwm. Fformiwla calsiwm clorid yw CaCl2.

Gallwn ni ysgrifennu fformiwlâu cyfansoddion eraill o fformiwlâu’r ïonau sydd ynddynt. Bydd fformiwlâu rhai ïonau cyffredin yn cael eu rhoi i chi yn yr arholiadau (yng nghefn y papur arholiad) – mae Tablau 1.4 ac 1.5 yn dangos hyn.

Profwch eich hun





1  Mae rhif atomig rwbidiwm yn 37. Beth mae hynny’n ei ddweud wrthych chi am adeiledd ei atom?



2  Y fformiwla ar gyfer calsiwm nitrad yw Ca(NO3)2. Faint o atomau calsiwm, nitrogen ac ocsigen sydd ynddo?



3  Beth yw nodwedd cyfansoddion ïonig?



4  Edrychwch ar Dablau 1.4 ac 1.5 sy’n dangos y fformiwlâu ar gyfer ïonau positif a negatif. Beth fyddai fformiwla:







    a)  sodiwm ïodid?


    b)  bariwm clorid?


    c)  potasiwm carbonad?


  ch)  arian bromid?

Màs atomig cymharol a màs fformiwla cymharol


Os ydych yn ceisio nodi pwysau atom mewn gramau, bydd y rhif yn anhygoel o fach. Er mwyn cael ffigurau sy’n haws eu defnyddio, mae gwyddonwyr yn mynegi màs atom trwy ei gymharu â phwysau atom carbon, 12C. Maen nhw’n dweud mai màs 12C yw 12, ac yna mae masau atomau eraill yn cael eu cyfrifo o’r pwynt hwnnw. Masau atomig cymharol (relative atomic masses) yw’r enw ar y rhain, ac maen nhw’n cael eu dangos gan y symbol Ar.


Mae Tabl 1.6 yn rhoi masau atomig cymharol rhai elfennau cyffredin. Mae’r màs atomig cymharol yn cael ei roi yn aml, yn ogystal â’r rhif atomig, mewn Tabl Cyfnodol (gweler Ffigur 1.4).

Mae’r gair cymharol yn bwysig yma. Mae Tabl 1.6 yn nodi mai màs atomig cymharol magnesiwm yw 24. Mae hyn yn golygu ei fod ddwywaith màs atom carbon – nid yw’n fesuriad o fàs mewn gwirionedd, ac felly does gan Ar ddim unedau.

Os ydym ni’n gwybod masau atomig cymharol yr elfennau, gallwn ni gyfrifo masau moleciwlaidd cymharol (Mr) (relative molecular masses) cyfansoddion:





•  Dŵr (H2O): Mae’r moleciwl hwn yn cynnwys dau atom hydrogen ac un atom ocsigen. Y màs moleciwlaidd cymharol yw [(2 × 1) + 16] = 18.



•  Carbon deuocsid (CO2): Mae’r moleciwl hwn yn cynnwys un atom carbon a dau atom ocsigen. Y màs moleciwlaidd cymharol yw [(2 × 16) + 12] = 44.





Ar gyfer cyfansoddion ïonig, mae’n fwy cywir defnyddio’r term màs fformiwla cymharol, oherwydd does dim moleciwlau ar wahân mewn cyfansoddion ïonig.





•  Magnesiwm ocsid (MgO): Mae’r cyfansoddyn hwn yn cynnwys un ïon magnesiwm am bob un ïon ocsigen. Y màs fformiwla cymharol yw [24 + 16] = 40.



•  Sodiwm carbonad (Na2CO3): Mae’r cyfansoddyn hwn yn cynnwys dau ïon sodiwm, ac un ïon carbonad sy’n cynnwys un atom carbon a thri atom ocsigen. Y màs fformiwla cymharol yw [(2 × 23) + 12 + (3 × 16)] = [46 + 12 + 48] = 106.





Cyfrifo cyfansoddiad canrannol cyfansoddion


Rydym ni’n gallu defnyddio masau atomig cymharol i gyfrifo’r canran (yn ôl màs) o’r elfennau gwahanol mewn cyfansoddyn.


Màs atomig cymharol carbon yw 12 a màs atomig cymharol ocsigen yw 16. Màs moleciwlaidd cymharol carbon deuocsid (CO2) yw 44. Gallwn ni gyfrifo cyfansoddiad canrannol (yn ôl màs) carbon ac ocsigen mewn carbon deuocsid fel hyn:


[image: ]


[image: ]




[image: ]


Enghraifft wedi ei datrys





1  Cyfrifwch gyfansoddiad canrannol, yn ôl màs, lithiwm sylffad, Li2SO4.





Ateb

Cymysgeddau


Mewn cymysgedd nid yw atomau na moleciwlau’r gwahanol sylweddau wedi’u huno’n gemegol. O ganlyniad, mae’n bosibl eu gwahanu’n gymharol hawdd trwy brosesau ffisegol fel hidliad, anweddiad, cromatograffaeth a distylliad.


Mae hidliad yn golygu gwahanu cydrannau cymysgedd yn ôl eu maint. Dim ond y gronynnau llai fydd yn mynd trwy’r hidlen, sy’n cadw’r gronynnau mwy.


Mae anweddiad yn gwahanu cymysgeddau o solidau a hylifau trwy anweddu’r hylif. Mae’r cymysgedd yn cael ei wresogi fel bod yr hylif yn anweddu, gan adael y solid ar ôl.


Gall cromatograffaeth wahanu sylweddau yn ôl eu hydoddedd mewn hydoddydd penodol. Mae’n cael ei thrafod yn fwy manwl isod.


Rydym ni’n defnyddio distylliad i wahanu cymysgedd o hylifau. Os oes ganddynt ferwbwyntiau gwahanol iawn, pan fydd un gydran yn cyrraedd ei berwbwynt, bydd yn anweddu ar gyfradd gyflymach (ac o bosibl yn cyddwyso) gan adael y gydran neu’r cydrannau sy’n weddill ar ffurf hylif. Mae distylliad yn cael sylw pellach ym Mhennod 3.


Cromatograffaeth


Mae cromatograffaeth yn dechneg sy’n gallu cael ei defnyddio i adnabod ac i wahanu sylweddau mewn hydoddiant cymysg. Mewn cromatograffaeth papur, caiff diferyn o’r cymysgedd ei roi ar bapur cromatograffaeth a chaiff y papur ei roi mewn hydoddydd, fel bod lefel yr hydoddydd (e.e. dŵr, ethanol) ychydig yn is na lefel y smotyn (gweler Ffigur 1.5).

Mae’r hydoddydd yn cael ei amsugno i mewn i’r papur ac yn symud i fyny. Bydd unrhyw sylwedd hydawdd yn y pigment yn hydoddi yn yr hydoddydd ac yn symud i fyny’r papur gydag ef. Mae’r sylweddau mwyaf hydawdd yn mynd mor bell â’r hydoddydd, ond mae sylweddau llai hydawdd yn ‘llusgo ar ei hôl hi’. O ganlyniad, gallwn ni weld y sylweddau gwahanol ar y papur (os oes lliw ganddynt – gweler Ffigur 1.6).


Gallwn ni adnabod y sylweddau trwy edrych pa mor bell maen nhw wedi symud. I fesur hyn, mae gwyddonwyr yn mesur rhywbeth o’r enw gwerth Rf. Mae Ffigur 1.7 yn dangos sut mae hwn yn cael ei gyfrifo.


Mae gwerth Rf sylwedd yn wahanol mewn gwahanol hydoddyddion. Mae’n bosibl i ddau sylwedd gwahanol fod â’r un gwerth Rf mewn hydoddydd penodol, ond ni fyddai ganddynt yr un gwerthoedd Rf mewn nifer o wahanol hydoddyddion, felly weithiau rhaid gwneud cromatograffaeth mewn gwahanol hydoddyddion i adnabod hydoddyn yn bendant.

Gwaith ymarferol


Chwilio am baentiad sydd wedi’i ddwyn


Mae paentiad enwog wedi’i ddwyn o oriel, ac mae nodyn pridwerth wedi’i argraffu a’i adael yno, yn bygwth dinistrio’r paentiad os na chaiff swm mawr o arian ei dalu. Mae’r heddlu’n gwybod am dri pherson lleol sydd â hanes troseddol o ddwyn gweithiau celf. Mae cromatograffaeth wedi’i gwneud ar inc y nodyn, ac rydych chi’n cael y canlyniadau. Rydych hefyd yn cael sampl o inc o argraffyddion y tri unigolyn sydd dan amheuaeth.





•  Mae SAMPL INC A yn dod o argraffydd Iris Adler, lleidr gweithiau celf rhyngwladol.



•  Mae SAMPL INC B yn dod o argraffydd Peter Woodley, lleidr medrus sy’n gweithio ar gytundeb.



•  Mae SAMPL INC C yn dod o argraffydd Joe Oldacre, gwerthwr celf lleol sydd â chysylltiadau troseddol.





Dadansoddwch y samplau inc gan ddefnyddio cromatograffaeth, a phenderfynwch:


Pwy wnaeth ddwyn y paentiad?

Cyfarpar





•  Bicer 250 cm3




•  Papur cromatograffaeth



•  Piped ddiferu



•  Samplau inc A–C



•  Canlyniadau cromatograffaeth ar inc o’r nodyn pridwerth





Dull





1  Cyfrifwch werthoedd Rf y pigmentau inc o’r nodyn pridwerth.



2  Cydosodwch y cyfarpar fel yn Ffigur 1.8.



3  Gadewch y cyfarpar nes bod y dŵr wedi cael ei amsugno bron at dop y papur.



4  Tynnwch y papur allan a marciwch pa mor bell mae’r dŵr wedi cyrraedd (y ‘ffin hydoddydd’).



5  Cyfrifwch werth Rf pob pigment lliw ym mhob inc. Cofnodwch eich canlyniadau mewn tabl.





Dadansoddi eich canlyniadau


Defnyddiwch y dystiolaeth i awgrymu pwy wnaeth ddwyn y paentiad. Cyfiawnhewch eich casgliadau, ac eglurwch gryfder y dystiolaeth.

Adweithiau cemegol


Mae adwaith cemegol yn digwydd pan fydd atomau yn yr adweithydd(ion) yn eu had-drefnu eu hunain i ffurfio un neu fwy o gynhyrchion. Mae’r un nifer o bob math o atom yn y cynnyrch ac yn yr adweithyddion.

Term allweddol


Adweithydd Sylwedd sy’n rhan o adwaith cemegol.

Er enghraifft, pan fydd calsiwm carbonad yn cael ei wresogi mae’n torri i lawr i ffurfio calsiwm ocsid a charbon deuocsid.

Yn y calsiwm carbonad, mae un atom calsiwm, un atom carbon a thri atom ocsigen. Pan mae’n adweithio, mae’r atomau yn y calsiwm carbonad yn eu had-drefnu eu hunain, ond mae’n rhaid cael cyfanswm o un atom calsiwm, un atom carbon a thri atom ocsigen yn y cynhyrchion.


Fel arfer, mae cliwiau i ddangos bod adwaith cemegol wedi digwydd. Efallai y bydd newid mewn lliw neu mewn tymheredd (mae adweithiau ecsothermig yn rhyddhau gwres, mae adweithiau endothermig yn amsugno gwres – byddwch chi’n dysgu mwy am hyn yn nes ymlaen yn y cwrs) neu, os bydd nwy yn cael ei ffurfio mewn hylif, bydd eferwad yn digwydd (byddwch yn gweld swigod).


Mae’r enghraifft calsiwm carbonad a ddefnyddiwyd uchod yn dangos dwy ffordd o gynrychioli adwaith cemegol. Hafaliad geiriau a hafaliad cemegol. Mae’r hafaliad cemegol yn fwy defnyddiol oherwydd mae’n rhoi gwybodaeth i ni am yr atomau dan sylw.




[image: ]


Profwch eich hun





5  Defnyddiwch Dabl Cyfnodol (tud. 7) i gyfrifo masau fformiwla cymharol y cyfansoddion canlynol:







    a)  calsiwm bromid (CaBr2)


    b)  magnesiwm ïodid (MgI2)


    c)  asid nitrig (HNO3)


  ch)  sodiwm hydrocsid (NaOH)


    d)  alwminiwm hydrocsid (Al(OH)3)








6  Màs atomig cymharol potasiwm yw 39; màs atomig cymharol ocsigen yw 16. Cyfrifwch gyfansoddiad canrannol (yn ôl màs) potasiwm ac ocsigen mewn potasiwm ocsid (K2O).



7  Rydych chi’n cael hydoddiant amoniwm clorid. Sut byddech chi’n gwahanu’r amoniwm clorid oddi wrth y dŵr mae wedi hydoddi ynddo?



8  Mae myfyriwr yn defnyddio cromatograffaeth i wahanu cymysgedd o sylweddau. Mae’r hydoddydd yn teithio 10 cm i fyny’r papur cromatograffaeth. Mae smotyn o sylwedd lliw i’w weld 8 cm o’r man cychwyn. Beth yw gwerth Rf y sylwedd lliw?



9  Nodwch dri newid y gallech eu gweld a fyddai’n arwydd bod adwaith cemegol yn digwydd.

Hafaliadau cemegol



Pan fydd adwaith cemegol yn digwydd, rydym ni wedi gweld bod atomau’n eu had-drefnu eu hunain i ffurfio cynhyrchion. Pan fyddwn ni’n ysgrifennu hafaliad cemegol, felly, rhaid bod yr un nifer o atomau o bob math ar ddwy ochr yr hafaliad, gan nad yw atomau yn ymddangos yn ddirybudd, nac yn diflannu ychwaith. Mae’n rhaid i gyfanswm màs cymharol y ddwy ochr fod yn hafal. Weithiau, dim ond ysgrifennu’r symbolau cemegol sydd angen ei wneud; er enghraifft, yn yr adran flaenorol gwelsom ni y gall calsiwm carbonad ddadelfennu i ffurfio calsiwm ocsid a charbon deuocsid, a bod pob un o’r atomau yn y calsiwm carbonad yn cael eu cyfrif yn y cynnyrch. Yn aml, fodd bynnag, dydy pethau ddim mor syml â hyn. Er enghraifft, ystyriwch yr adwaith rhwng asid sylffwrig a sodiwm hydrocsid, sy’n ffurfio sodiwm sylffad a dŵr. Gadewch i ni ysgrifennu’r symbolau cemegol ar ffurf hafaliad,


[image: ]


Os byddwn ni’n cyfrif yr atomau ar bob ochr, byddwn ni’n gweld nad ydyn nhw’n cyd-fynd. Ar y chwith (yr adweithyddion), mae cyfanswm o dri atom hydrogen, un atom sylffwr, pum atom ocsigen ac un atom sodiwm. Ar yr ochr dde (y cynnyrch) mae dau atom hydrogen, un atom sylffwr, pum atom ocsigen a dau atom sodiwm. Dydy’r hafaliad ddim yn gytbwys, felly nid yw’n gywir.


Mae angen i’r hafaliad fod yn gytbwys. Y ffordd orau o fynd ati i wneud hwn yw cael cydbwysedd rhwng un math o atom ar y tro. Gadewch i ni ddechrau gyda’r sodiwm. Mae angen i ni gael dau atom sodiwm ar yr ochr chwith er mwyn sicrhau cydbwysedd gyda’r ddau ar yr ochr dde. Felly byddwn ni’n rhoi 2 o flaen y NaOH.

Nawr mae angen i ni gyfrif yr atomau eto (Tabl 1.7).

Nawr mae’r atomau sodiwm yn cydbwyso, ond dydy’r atomau hydrogen ddim, ac mae cydbwysedd yr atomau ocsigen wedi ei ddrysu. Nesaf, byddwn ni’n mynd i’r afael â’r atomau hydrogen. Gallwn ni eu cydbwyso nhw trwy roi 2 o flaen yr H2O.

Nawr, gadewch i ni gyfrif yr atomau eto (Tabl 1.8).

Gallwch chi weld trwy wneud hynny, nid yn unig rydym ni wedi cydbwyso’r atomau hydrogen, ond nawr mae’r atomau ocsigen yn gytbwys hefyd. Mewn gwirionedd, mae’r holl hafaliad yn gytbwys.


Sylwch, mewn hafaliadau cemegol mae cyflwr pob cydran yn aml yn cael ei nodi mewn cromfachau ar ôl y fformiwla, gan ddefnyddio’r cod canlynol:





•   (s) = solid



•   (h) = hylif



•   (n) = nwy



•   (d) = hydoddiant dyfrllyd (h.y. wedi’i hydoddi mewn dŵr)





Cyfrifiadau cemegol


Mae deall hafaliadau cemegol yn angenrheidiol er mwyn datrys nifer o’r cyfrifiadau mae’n rhaid i gemegwyr eu gwneud. Byddwn ni’n edrych ar enghreifftiau o fathau gwahanol o gyfrifiadau isod.



Cyfrifo fformiwla cyfansoddyn


Yn gynharach gwelsom ni sut i gyfrifo cyfansoddiad canrannol atomau gwahanol mewn cyfansoddyn, gan ddefnyddio fformiwla’r cyfansoddyn fel man cychwyn. Gallwn ni (i ryw raddau) wrthdroi’r broses hon i gyfrifo fformiwla cyfansoddyn, fel sy’n cael ei ddangos yn y ddau ymarfer sy’n dilyn. Yr hyn sy’n cael ei gyfrifo mewn gwirionedd yw ffurf fwyaf syml y fformiwla, sy’n cael ei galw’n fformiwla syml.

Gwaith ymarferol


Cyfrifo fformiwla copr ocsid


Os byddwch chi’n gwresogi copr ocsid mewn tiwb gwydr gan basio methan drosto, bydd y copr ocsid yn adweithio â’r methan i gynhyrchu copr, dŵr a charbon deuocsid. Os yw’r adweithyddion a’r cynhyrchion yn cael eu pwyso’n ofalus, Gallwn ni ddiddwytho fformiwla’r copr ocsid. Rhaid i’r Gwaith ymarferol hwn gael ei gynnal mewn labordy wedi’i awyru’n dda.


Cyfarpar





•  Copr ocsid



•  Tiwb rhydwytho



•  Topyn tiwb cludo i ffitio’r tiwb rhydwytho



•  Tiwbin rwber



•  Stand, cnap a chlamp



•  Llosgydd Bunsen



•  Mat gwrth-wres



•  Sbatwla



•  Clorian electronig (2 ll.d.)





Dull




  1  Gwisgwch sbectol ddiogelwch.


  2  Pwyswch y tiwb rhydwytho gyda’r topyn tiwb cludo ynddo. Cofnodwch hwn fel màs 1.



  3  Rhowch ddau sbatwla o gopr ocsid yn y tiwb a’i wasgaru mor llyfn â phosibl ar hyd y tiwb rhydwytho.


  4  Pwyswch y tiwb eto, gyda’r copr(II) ocsid ynddo. Cofnodwch hwn fel màs 2.



  5  Cydosodwch y cyfarpar fel yn Ffigur 1.9, ond peidiwch â rhoi’r llosgydd Bunsen o dan y cyfarpar eto. Gwnewch yn sicr eich bod chi’n clampio’r tiwb rhydwytho mor agos at y topyn â phosibl.


  6  Agorwch y tap nwy sydd wedi’i gysylltu â’r tiwb rhydwytho. Addaswch lif y nwy i tua hanner ffordd i gael llif cyson o nwy methan dros y copr(II) ocsid.

  7  Gadewch o leiaf 10 eiliad i’r aer gael ei wacáu o’r tiwb, yna bydd eich athro/athrawes yn cynnau’r nwy sy’n dod o’r twll gwacáu ar ddiwedd y tiwb. Gofalwch nad ydych chi’n pwyso dros y tiwb wrth gynnau’r nwy. Addaswch y tap nwy fel bod uchder y fflam tua 5 cm.


  8  Cyneuwch y llosgydd Bunsen dan y tiwb rhydwytho a gwresogwch y copr ocsid yn y tiwb gan ddefnyddio fflam las.


  9  Pan mae’r copr ocsid i gyd wedi adweithio (bydd yn edrych fel copr lliw pinc samwn), daliwch i’w wresogi am funud cyn diffodd y llosgydd Bunsen.



10  Daliwch i basio’r methan dros y copr wrth iddo oeri i’w atal rhag adweithio ag unrhyw ocsigen sy’n bresennol a throi’n ôl yn gopr ocsid (cadwch y fflam wacáu’n llosgi). Pan mae gweddill y tiwb rhydwytho wedi oeri, diffoddwch y cyflenwad nwy.



11  Pwyswch y tiwb rhydwytho gyda’r topyn tiwb cludo a’r cynnyrch. Cofnodwch hwn fel màs 3.





Dadansoddi’r canlyniadau a chyfrifo fformiwla copr ocsid





1  Cyfrifwch fàs yr adweithydd copr ocsid (màs 2 – màs 1).



2  Cyfrifwch fàs y cynnyrch copr (màs 3 – màs 1).



3  Cyfrifwch fàs yr ocsigen yn y copr ocsid (màs 2 - màs 3).



4  Màs atomig cymharol copr yw 63.5 ac ocsigen yw 16. Cyfrifwch gymhareb y copr mewn copr ocsid.

5  Cyfrifwch gymhareb yr ocsigen mewn copr ocsid:

Cymharwch y ddwy gymhareb, rhannwch y gymhareb fwyaf â’r gymhareb leiaf a bydd hyn yn rhoi cyfran yr atomau copr i atomau ocsigen mewn copr ocsid i chi.


Os yw’r gymhareb yn 1:1 y fformiwla yw CuO; os yw’r gymhareb yn 2:1 y fformiwla yw Cu2O; ac os yw’n 1:2 y fformiwla yw CuO2, ac yn y blaen.

Gwaith ymarferol


Cyfrifo fformiwla magnesiwm ocsid


Pan gaiff magnesiwm ei wresogi mewn aer (Ffigur 1.10), mae’n adweithio â’r ocsigen. Yn ystod yr adwaith ocsidio hwn, mae’r cyfansoddyn llwyd magnesiwm ocsid yn cael ei gynhyrchu. Mae hyn yn cynyddu cyfanswm y màs. O wybod màs y magnesiwm i ddechrau, a màs y cynnyrch magnesiwm ocsid, mae’n bosibl cyfrifo màs yr ocsigen sydd wedi adweithio â’r magnesiwm. Gallwn ni ddefnyddio’r masau hyn i gyfrifo fformiwla magnesiwm ocsid.

Cyfarpar





•  Rhuban magnesiwm (tua 10 cm)



•  Darn bach o bapur gwydrog



•  Mat gwrth-wres



•  Trybedd



•  Llosgydd Bunsen



•  Triongl pibau clai



•  Crwsibl a chaead



•  Gefel



•  Clorian electronig (2 ll.d.)





Dull




  1  Gwisgwch sbectol ddiogelwch.


  2  Defnyddiwch y glorian electronig i bwyso’r crwsibl gwag gyda’i gaead. Cofnodwch hwn fel màs 1.


  3  Defnyddiwch y papur gwydrog i lanhau’r darn o ruban magnesiwm, yna torchwch ef o amgylch pensil.


  4  Rhowch y torch o ruban magnesiwm yn y crwsibl a rhowch y caead arno.


  5  Pwyswch y crwsibl, y caead a’r magnesiwm gyda’i gilydd. Cofnodwch hwn fel màs 2.


  6  Rhowch y crwsibl, y caead a’r magnesiwm ar driongl pibau clai ar ben trybedd (Ffigur 1.10).


  7  Gwresogwch y crwsibl oddi isod nes bod yr adwaith wedi gorffen (bydd y magnesiwm yn goleuo i ddechrau, yna’n troi’n dorch gwyn). Defnyddiwch y gefel i godi’r caead bob hyn a hyn i adael aer i mewn.


  8  Peidiwch ag edrych ar y magnesiwm pan fydd yn llosgi.


  9  Diffoddwch y llosgydd Bunsen a gadewch i’r crwsibl oeri.



10  Pwyswch y crwsibl gyda’i gaead a’r holl gynnwys. Cofnodwch hwn fel màs 3.





Dadansoddi’r canlyniadau a chyfrifo fformiwla magnesiwm ocsid





1  Cyfrifwch fàs yr adweithydd magnesiwm (màs 2 – màs 1).



2  Cyfrifwch fàs y cynnyrch magnesiwm ocsid (màs 3 – màs 1).



3  Cyfrifwch fàs yr ocsigen yn y magnesiwm ocsid (màs 3 – màs 2).



4  24 yw màs atomig cymharol calsiwm ac 16 yw un ocsigen.



5  Cyfrifwch gymhareb y magnesiwm mewn magnesiwm ocsid:

6  Cyfrifwch gymhareb yr ocsigen mewn magnesiwm ocsid:

Cymharwch y ddwy gymhareb, rhannwch y gymhareb fwyaf â’r gymhareb leiaf a bydd hyn yn rhoi cyfran yr atomau magnesiwm i atomau ocsigen mewn magnesiwm ocsid i chi.


Os yw’r gymhareb yn 1:1 y fformiwla yw MgO; os yw’r gymhareb yn 2:1 y fformiwla yw Mg2O; ac os yw’n 1:2 y fformiwla yw MgO2, ac yn y blaen.

Cyfrifo masau adweithyddion neu gynhyrchion


Mae hafaliadau cemegol hefyd yn ein galluogi ni i gyfrifo masau’r cynhyrchion (os ydym ni’n gwybod beth yw masau’r adweithyddion) neu fasau’r adweithyddion sydd eu hangen i wneud màs penodol o’r cynnyrch.


Mae’r adwaith rhwng magnesiwm ac ocsigen a gafodd ei ddefnyddio yn y Gwaith ymarferol Cyfrifo fformiwla magnesiwm ocsid yn cynhyrchu magnesiwm ocsid. Hafaliad cemegol yr adwaith hwn yw:

Màs atomig cymharol magnesiwm yw 24 a màs atomig cymharol ocsigen yw 16. Mae hyn yn golygu bod màs fformiwla cymharol magnesiwm ocsid yn 40. Mae’r hafaliad yn dweud wrthym fod (2 × 24) g o fagnesiwm yn cynhyrchu (2 × 40) g o fagnesiwm ocsid. Felly:

Felly, mewn arbrawf sy’n defnyddio 5 g o fagnesiwm, byddech chi’n disgwyl cael (5 × 17) = 8.5 g o fagnesiwm ocsid. Dyma gynnyrch damcaniaethol yr adwaith, ond dydy adweithiau cemegol byth 100% yn effeithlon felly bydd y cynnyrch gwirioneddol yn is na hyn. Dydym ni ddim yn gallu cyfrifo’r cynnyrch gwirioneddol, rhaid iddo gael ei fesur.


Gallwn ni hefyd wrthdroi’r broses i gyfrifo màs yr adweithyddion fyddai ei angen i ffurfio màs penodol o gynnyrch. Yn yr adwaith uchod, cymerwch ein bod ni eisiau gwybod faint o fagnesiwm a fyddai ei angen i roi 10 g o fagnesiwm ocsid. Rydym ni wedi gweithio allan bod 48 g o fagnesiwm yn gwneud 80 g o fagnesiwm ocsid. Felly:

Unwaith eto, mae’n rhaid i ni gymryd yn ganiataol bod yr adwaith 100% yn effeithlon. Yn ymarferol, byddai angen ychydig mwy na 6 g o fagnesiwm i wneud 10 g o fagnesiwm ocsid.


Cyfrifo cynnyrch adwaith cemegol


Mewn unrhyw broses weithgynhyrchu gemegol, mae’n ddefnyddiol i wyddonwyr wybod pa gynhyrchion mae’n bosibl eu cynhyrchu, fel y gallant wirio pa mor effeithlon yw eu proses, ac i ba raddau y gellir gwneud gwelliannau pellach. Felly, mae’n ddefnyddiol cyfrifo beth yw cynnyrch damcaniaethol adwaith penodol, a hefyd pa ganran o’r targed damcaniaethol hwnnw sy’n cael ei gyflawni mewn gwirionedd – canran cynnyrch yr adwaith.


Pan mae magnesiwm yn llosgi mewn aer, mae’n adweithio ag ocsigen i ffurfio magnesiwm ocsid.


Hafaliad cemegol yr adwaith hwn yw:

24 yw màs atomig cymharol calsiwm ac 16 yw un ocsigen. Mae hyn yn golygu bod màs fformiwla cymharol magnesiwm ocsid yn 40. Mae’r hafaliad yn dweud wrthym ni fod (2 × 24) g o fagnesiwm yn cynhyrchu (2 × 40) g o fagnesiwm ocsid. Felly:





•  mae 48 g o fagnesiwm yn gwneud 80 g o fagnesiwm ocsid



•  mae 1 g o fagnesiwm yn gwneud 1.7 g o fagnesiwm ocsid





Felly, mewn arbrawf sy’n defnyddio 5 g o fagnesiwm, byddech chi’n disgwyl cael (5 × 1.7) = 8.5 g o fagnesiwm ocsid. Hwn yw cynnyrch damcaniaethol yr adwaith.


Os dim ond 7.9 g o fagnesiwm ocsid sy’n cael ei gynhyrchu, hwn yw cynnyrch gwirioneddol yr adwaith.


Y cyfrifiad ar gyfer canran cynnyrch yr adwaith yw:

Felly ar gyfer yr adwaith hwn:

Nodwch y gall y cynnyrch gwirioneddol gael ei fesur mewn ffyrdd amrywiol (gramau, molau, tunelli, etc.). Mae’n rhaid i’r cynnyrch gwirioneddol a’r cynnyrch damcaniaethol gael yr un unedau wrth gyfrifo canran cynnyrch. Anaml iawn y mae hyn yn broblem gan fod masau’r cynhyrchion a’r adweithyddion yn cael eu mynegi gan ddefnyddio’r un unedau bron bob tro. Mae’r rhain wedyn yn cael eu defnyddio i gyfrifo’r cynnyrch damcaniaethol.


Cysonyn Avogadro a’r môl


Mae cysonyn Avogadro a’r môl yn syniadau canolog mewn cemeg. Rhif yw cysonyn Avogadro, sef 6.02 × 1023. Cafodd ei enwi ar ôl cemegydd o’r Eidal, Lorenzo Romano Amedeo Carlo Avogadro (Amedeo yn fyr), a anwyd yn 1776. Felly beth yw’r rhif hwn? Y nifer o atomau carbon-12 (12C) mewn 12 g o garbon-12 ydyw. Efallai nad yw hynny’n ymddangos yn hynod o bwysig, ond mae 12C yn cael ei ddefnyddio i sefydlu masau atomig cymharol yr holl elfennau eraill. Dydym ni ddim mewn gwirionedd yn gallu pwyso atomau, ond rydym ni’n gwybod bod gan atom carbon 6 phroton a 6 niwtron, a bod protonau yn pwyso’r un peth â niwtronau. Felly, gallwn ddweud bod pob proton a phob niwtron yn pwyso ‘1’.


Mae hyn yn golygu bod màs atomig cymharol (elfennau sy’n bodoli fel atomau unigol) neu fàs moleciwlaidd cymharol moleciwlau, mewn gramau, yn cynnwys nifer o atomau/moleciwlau sy’n hafal i gysonyn Avogadro.


Mae hyn yn ein harwain at gysyniad y môl, sy’n ein galluogi i gysylltu nifer yr atomau a’r moleciwlau â gramau. Un môl yw’r swm o sylwedd pur sy’n cynnwys yr un nifer o unedau cemegol ag sydd o atomau mewn 12 g yn union o garbon-12 (h.y. 6.02 × 1023, cysonyn Avogadro). Yn achos atomau, mae’n hafal i’r màs atomig cymharol mewn gramau. Yn achos cyfansoddion neu foleciwlau, mae’n hafal i’r màs moleciwlaidd cymharol mewn gramau.


Gadewch i ni edrych ar rai enghreifftiau.


Masau atomig cymharol yr elfennau rydym ni’n eu defnyddio yw: Ca = 40; O = 16; K = 39; Cl = 35.5; H = 1; S = 32; Na = 23; N = 14.


Nawr gallwn gyfrifo màs un môl o’r sylweddau canlynol (Tabl 1.9).

Profwch eich hun





10  Cydbwyswch yr hafaliadau canlynol:







      a)  CuO + HCl → CuCl2 + H2O


      b)  N2 + H2 → NH3



      c)  CaCl2 + NaOH → Ca(OH)2 + NaCl








11  Cafwyd 10.35 g o blwm pan gafodd 11.15 g o blwm ocsid ei adweithio â charbon. Darganfyddwch fformiwla plwm ocsid.
Ar o Pb = 207; Ar o O = 16



12  Beth fyddai màs y carbon deuocsid a fyddai’n cael ei gynhyrchu’n ddamcaniaethol pe byddai 9 g o HCl yn adweithio â gormodedd o CaCO3, yn ôl yr hafaliad canlynol?
2HCl + CaCO3 → CaCl2 + CO2 + H2O



13  Beth yw màs 1 môl o’r sylweddau canlynol? Mae masau moleciwlaidd cymharol y cyfansoddion fel hyn: Mg = 24; Cl = 35.5; Cu = 63.5; S = 32; O = 16; C = 12; H = 1.







      a)  MgCl2



      b)  CuSO4



      c)  C6H12O6









14  Cynhyrchwyd 8.2 g o haearn sylffid pan adweithiodd 5.6 g o haearn â gormodedd o sylffwr. Cyfrifwch ganran cynnyrch yr adwaith.
Fe(s) + S(s) → FeS(s)



15  Canfyddwch ganran cynnyrch yr adwaith os yw 56 g o nwy nitrogen yn adweithio â gormodedd o nwy hydrogen i gynhyrchu 20.4 g o nwy amonia.
  N2(s) + 3H2 [image: ] 2NH3(n)

Crynodeb o’r bennod





•  Sylweddau nad oes modd eu torri i lawr yn sylweddau symlach trwy ddulliau cemegol yw elfennau. Elfennau yw blociau adeiladu sylfaenol pob sylwedd.



•  Mae pob elfen wedi’i gwneud o un math o atom yn unig.



•  Mae cyfansoddion yn sylweddau wedi’u gwneud o ddau neu fwy o fathau gwahanol o atom sydd wedi’u huno’n gemegol, ac mae ganddynt briodweddau cwbl wahanol i’w helfennau ansoddol.



•  Gellir defnyddio symbolau cemegol i gynrychioli elfennau a fformiwlâu cemegol i gynrychioli moleciwlau syml.



•  Gallwch ddarganfod fformiwlâu cyfansoddion yn ôl fformiwlâu’r ïonau sydd ynddyn nhw.



•  Rydym ni’n defnyddio màs atomig cymharol a màs fformiwla cymharol i gymharu masau gwahanol elfennau a chyfansoddion.



•  Rydym ni’n gallu cyfrifo cyfansoddiad canrannol cyfansoddion o’r fformiwla gemegol.



•  Nid yw atomau/moleciwlau mewn cymysgeddau wedi eu huno’n gemegol ac mae’n hawdd gwahanu cymysgeddau trwy brosesau ffisegol fel hidliad, anweddiad, cromatograffaeth a distylliad.



•  Rydym ni’n gallu defnyddio gwerthoedd Rf i adnabod cydrannau cymysgeddau.



•  Mewn adweithiau cemegol, mae’r atomau sy’n bresennol yn yr adweithyddion yn cael eu had-drefnu i ffurfio un cynnyrch neu fwy, sy’n cynnwys yr un cyfanswm yn union o bob math o atom â’r adweithyddion.



•  Mae newidiadau mewn lliw ac mewn tymheredd (ecsothermig/endothermig), ac eferwad yn gallu cael eu defnyddio fel tystiolaeth bod adwaith cemegol wedi digwydd.



•  Rydym ni’n gallu defnyddio hafaliadau geiriau i gynrychioli adweithiau cemegol.



•  Gellir cynrychioli adweithiau cemegol gan ddefnyddio hafaliadau cemegol cytbwys, lle mae cyfanswm màs cymharol yr adweithyddion a’r cynhyrchion yn hafal.

•  Rydym ni’n gallu cyfrifo fformiwla cyfansoddyn o ddata màs sy’n adweithio.




•  Gellir cyfrifo masau adweithyddion neu gynhyrchion o hafaliad cemegol cytbwys.




•  Gellir cyfrifo canran cynnyrch adwaith cemegol trwy ddefnyddio cynnyrch gwirioneddol wedi’i fesur.




•  Mae’r cysonyn Avogadro’n cynrychioli nifer yr atomau mewn 12 g o garbon-12.




•  Rydym ni’n gallu defnyddio cysyniad y môl i drawsnewid swm sylwedd mewn gramau yn folau ac i’r gwrthwyneb.

Daw’r cwestiynau ymarfer ar dudalen 18 o’r papurau canlynol:





•  TGAU Cemeg C2 Uwch CBAC, Ionawr 2013, cwestiwn 7b




•  TGAU Cemeg C2 Uwch CBAC, Ionawr 2013, cwestiwn 9




•  TGAU Cemeg C2 Uwch CBAC, haf 2014, cwestiwn 10a




•  TGAU Cemeg C2 Uwch CBAC, haf 2015, cwestiwn 3




•  TGAU Cemeg C2 Uwch CBAC, haf 2014, cwestiwn 10

Cwestiynau ymarfer





1  Mae hydrocarbon yn cynnwys 0.96 g o garbon a 0.2 g o hydrogen. Cyfrifwch y fformiwla mwyaf syml ar gyfer yr hydrocarbon yma. Mae’n rhaid i chi ddangos eich gwaith cyfrifo: Ar(H) = 1; Ar(C) = 12.


[3]








2  Mae sodiwm carbonad yn ddefnydd crai pwysig ac mae nifer o ffyrdd o’i ddefnyddio mewn diwydiant ac yn y cartref. Mae’r hafaliad yn dangos un o’r adweithiau yn y broses Solvay sy’n trawsnewid sodiwm hydrogencarbonad yn sodiwm carbonad.

Defnyddiwch yr hafaliad i gyfrifo màs y sodiwm carbonad mae’n bosibl gael o 8.4 tunnell fetrig o sodiwm hydrogencarbonad; Ar(H) = 1; Ar(C) = 12; Ar(O) = 16; Ar(Na) = 23.


[3]



3  Mae llawer o fwynau metel yn cynnwys sylffidau. Mae calcosit yn fwyn copr pwysig sy’n cynnwys copr(I) sylffid, Cu2S. Mae’n bosibl cael copr o’r mwyn drwy ei wresogi mewn aer. Dyma’r hafaliad ar gyfer yr adwaith sy’n digwydd:

Defnyddiwch yr hafaliad uchod i gyfrifo màs y copr sy’n cael ei gynhyrchu pan fydd 20.5 tunnell fetrig o gopr(I) sylffid yn adweithio â gormodedd o ocsigen; Ar(Cu) = 64 Ar(S) = 32.


[3]



4  Mae alwminiwm yn adweithio â chlorin i ffurfio alwminiwm clorid.







    a)  Copïwch, cwblhewch a chydbwyswch yr hafaliad symbol ar gyfer yr adwaith sy’n digwydd.

[1]


    b)  Mae alwminiwm ocsid, Al2O3, i’w gael mewn bocsit.







         i)   Cyfrifwch beth yw màs fformiwla cymharol (Mr) alwminiwm ocsid, Al2O3; Ar (Al) = 27; Ar (O) = 16.


[2]


         ii)  Gan ddefnyddio eich ateb o ran (i), cyfrifwch ganran yr ocsigen sy’n bresennol yn alwminiwm ocsid, Al2O3.


[1]








5  Darllenwch y darn isod ac atebwch y cwestiynau sy’n dilyn.


Gall cymysgedd o sylweddau mewn hydoddydd gael ei wahanu gan ddefnyddio cromatograffaeth papur. Yn ystod y broses cromatograffaeth papur, mae gennym gymysgedd mewn un cyflwr mater (hylif) yn symud dros wyneb y papur, sy’n solid ac sy’n aros yn yr un lle. Mae’r hylif yn cael ei alw’n wedd (phase) symudol a’r papur yn wedd sefydlog. Wrth i’r hylif symud, mae’n gwahanu i mewn i’w gydrannau ar y papur. Yna, gallwn eu hadnabod un ar y tro.


Wrth i’r hylif ddechrau symud heibio i’r solid, mae rhai o’i foleciwlau’n glynu wrth y papur dros dro cyn cael eu tynnu yn ôl i’r hylif o le y daethant. Mae’r cyfnewid moleciwlau hwn rhwng arwyneb y solid a’r hylif yn fath o effaith adlynu sy’n cael ei galw’n arsugno (adsorption). Mae pob un o’r sylweddau yn y cymysgedd yn cael ei arsugno mewn ffyrdd sydd ychydig yn wahanol i’w gilydd ac yn treulio mwy neu lai o amser naill ai yn y wedd solet neu yn y wedd hylif. Gall un sylwedd dreulio mwy o amser na’r llall yn y wedd sefydlog ac felly byddai’n teithio’n arafach dros y papur. Mae’r cyflymderau gwahanol y mae’r cydrannau yn teithio dros y papur yn golygu eu bod yn gwahanu.







    a)  Mae’r darn yn dweud bod cydrannau’r cymysgedd yn ‘gallu cael eu hadnabod un ar y tro.’ Sut mae hyn yn cael ei wneud?


[4]


    b)  Os ydym ni eisiau adnabod sylwedd gan ddefnyddio cromatograffaeth, pa un o’r rhain sy’n gorfod bod yn wir am y sylwedd?







         A  Bod yn hydawdd mewn dŵr.


         B  Bod yn hydawdd mewn rhyw fath o hydoddydd.


         C  Bod yn foleciwl mawr.


         D  Bod yn hylif ar dymheredd ystafell.


[1]







    c)  Mae sylwedd â gwerth Rf o 0.8 yn teithio 10 cm i fyny darn o bapur cromatograffaeth. Pa mor bell teithiodd yr hydoddydd?


[2]


  ch)  Y mwyaf hydawdd y mae sylwedd mewn hydoddydd a roddir, y mwyaf o amser mae’n ei dreulio yn y wedd hylif. Mae cymysgedd o sylweddau sy’n hydawdd mewn dŵr yn cael ei wahanu gan gromatograffaeth papur. Mae Sylwedd A yn fwy hydawdd mewn dŵr na Sylwedd B. Pa un o’r ddau sylwedd fydd â’r gwerth Rf mwyaf? Eglurwch eich ateb.


[2]


    d)  Ffordd arall o wahanu cymysgedd o hylifau yw trwy ddistyllu ffracsiynol. Pa un o briodweddau sylwedd sy’n cael ei ddefnyddio i’w gwahanu nhw yn y dull hwnnw?


[1]








6  Mae llawer o fwynau metel yn cynnwys sylffidau. Mae calcosit yn fwyn copr pwysig sy’n cynnwys copr(I) sylffid, Cu2S.


Mae’n bosibl cael copr o’r mwyn drwy ei wresogi mewn aer. Dyma’r hafaliad ar gyfer yr adwaith sy’n digwydd:

    a)  Defnyddiwch yr hafaliad uchod i gyfrifo màs y copr sy’n cael ei gynhyrchu pan fydd 20.5 tunnell fetrig o gopr(I) sylffid yn adweithio â gormodedd o ocsigen;


[3]


 Ar(Cu) = 64; Ar(S) = 32


    b)  Pan gafodd yr echdyniad ei wneud gyda 20.5 tunnell fetrig o’r mwyn calcosit, dim ond 12.3 tunnell fetrig o gopr a gafodd ei ffurfio. Cyfrifwch ganran yr amhuredd sy’n bresennol yn y mwyn.


[2]

2 Adeiledd atomig a’r Tabl Cyfnodol

Cynnwys y fanyleb


Mae’r bennod hon yn ymdrin ag adran 1.2 Adeiledd atomig a’r Tabl Cyfnodol yn y fanyleb Cemeg TGAU ac adran 2.2 Adeiledd atomig a’r Tabl Cyfnodol yn y fanyleb Gwyddoniaeth (Dwyradd) TGAU. Mae’n rhoi ystyriaeth fanwl i adeiledd yr atom ac mae’n cysylltu rhifau atomig a rhifau màs â niferoedd y gronynnau isatomig. Mae’n dangos sut mae trefniant elfennau yn y Tabl Cyfnodol yn caniatáu ymchwilio i dueddiadau ym mhriodweddau elfennau. Mae’r bennod yn cyflwyno adweithiau elfennau Grŵp 1 a Grŵp 7 ac yn edrych ar brofion ansoddol syml.

